
Siunissami qimaasunik agguataarinerni aalajangersimasumik amerlassusilinnik nunatsinnut 

tikisitsisinnaanerput periarfissinniarlugu Naalagaaffiup aamma Naalagaaffiit Peqatigiit 

isumaqatigiissuteqarfiginiarneqarnissaat siunertaralugu iliuuseqarnissanik Naalakkersuisut 

peqquneqarnissaat Inatsisartut aalajangiiffigisassaattut siunnersuut. 

(Inatsisartunut ilaasortaq Naaja H. Nathanielsen, Attaviitsoq) 

 

Siullermik Naalakkersuisooqatigiinniik oqaatigerusupparput siunnersuuteqartup siunertaa 

paasisinnaagatsigu. Nunarsuarmioqataavugut, nunarsuarmioqataanitsinnilu ajunaarnersuaqaraangat, 

allatuullu nammineq ajornartorsiutinik amerlasuunik aaqqitassaqaraluarluta, qangaaniilli Kalaallit 

Nunaat ikiuuttarpoq. 

Assersuutigalugu nunap sajunnerata kinguneranik ajunaarnersuaqaraangat imaluunniit 

kaannersuaqaraangat, Kalaallit Nunaat arlaleriarluni aningaasanik katersuiniartarpoq. 

Kalaallit Nunaanni ikiuerusussuseq pigineqartoq malunnarpoq. 

 

Taamaattoq, Nunanut allanut Naalakkersuisup nassuiaaneratuut qimaasunik tigusissagutta 

sinaakkutissat piareersimanngillat. Sinaakkutissat imaannaanngitsut arlallit, piumasaqaatitallit 

arlalinnik, ilaatigut qimaasut qanoq inissisimaneri apeqqutaallutik qanoq ikiungassaanersut, suut 

pisinnaatitaaffiit atuutissappat, aningaasatigut pisartagassat qanoq inissisimassappat, kommuunit 

sorliit qassinik tingooraassappat, minnerunngitsumillu akuleruttittinissamut periuseqarnissaq, 

politikkeqarnissarlu piareersimanatillu soqanngilaq. Allarpassuillu apeqqutit sinaakkutillu 

inissinneqanngillat. 

Taamaammat akisussaassusilimmik Kalaallit Nunaat qimaasunik tigusisalissappat, sinaakkutit 

pineqartut politikkilu qanoq akulerutsitsinissaq pissanersoq inisseqqaartariaqartut, isumaqarpugut. 

Assersuutigalugu naalaagaaffeqatigut qallunaat, ukiut tamaasa nunatsinnut suliartortartut 

nalunngilarput, assersuutigalugu nakorsat. Kisianni aamma nalunngilarput amerlaqataat ukiut 

tamaasa Danmarkimut utertartut. Nalunngilarput kalaallit qallunaallu kulturiat 

assigiinngittorujussusut, naalagaaffeqatigulluunniit nunatsinnut nuuttartut inuiaqatigiinnut 



 

akulerutsinnissaanut periusissiaqarata politikkeqaratalu, qimaasut nunatsinnut tigusalernissaat 

isumaqarpugut akisussaassusiliornerunngitsoq. 

Taamaammaat Naalakkersuisooqatigiit partiivi isumaqarput Kalaallit Nunaat allatigut 

ikiuussinnaasoq maannakkuugallartoq. 

Ilaatigut aningaasanik katersuiniarnikkut, kisianni aamma allatigut pisinnaaffittigut. 

 

Taamaammat siunnersuut una pineqartoq itigartinissaa innersuussutigaarput. 

 

Qujanaq. 

Siumut Demokraatit Atassullu sinnerlugit 

Jens-Erik Kirkegaard. 


